
Beth yw bleffaritis?
Llid yn eich amrannau yw bleffaritis.

Mae fel arfer yn effeithio ar y ddau lygad a gall wneud eich amrannau’n goch a chwyddedig, 
creu cramen ar flew’r amrannau, gwneud eich llygaid yn llidiog neu’n ddolurus, a gall hefyd 
arwain at losgi, cosi neu bigo eich llygaid. Mae’r symptomau’n tueddu i fod yn waeth yn y 
bore pan fyddwch chi’n deffro. Efallai y bydd rhai pobl heb symptomau ar y dechrau, felly 
fe all y cyflwr gael ei ganfod mewn archwiliad llygaid arferol.

Nid yw bleffaritis yn ddifrifol fel arfer, ond os na chaiff ei drin mae’n gallu arwain at 
broblemau eraill, fel llefelod neu lefrithod, wlserau a llid yr amrannau. Mae’n gyflwr cronig 
(tymor hir). Mae hyn yn golygu, ar ôl i chi ei gael unwaith, y gall barhau i ddod yn ôl. Fel 
arfer gallwch ei drin trwy gadw’ch amrannau’n lân. Gallai hyn gymryd sawl mis. Efallai y 
bydd arnoch chi angen triniaeth barhaus hefyd i wneud eich llygaid yn gyffyrddus. Os oes 
gennych chi bleffaritis, dylech osgoi awyrgylchoedd myglyd a cholur llygaid, fel pensel 
linellu a mascara.

Mae bleffaritis yn gyflwr cronig 
(tymor hir).  

Mae hyn yn golygu, ar ôl i 
chi ei gael unwaith, y gall 
barhau i ddod yn ôl.

Mathau o bleffaritis

Bleffaritis ôl  

	Ì Mae hyn hefyd yn cael ei alw’n 
gamweithrediad y chwarren feibomaidd 
(MGD). Mae MGD yn cael ei achosi pan 
effeithir ar y chwarennau meibomaidd 
ar ymyl fewnol eich amrannau (y tu ôl 
i’ch amrannau). Fel arfer maen nhw’n 
rhyddhau hylif sy’n ffurfio rhan o’ch 
ffilm ddagrau sy’n gorchuddio’ch llygaid. 
Yn MGD, mae’r hylif hwn yn tewhau ac 
yn rhwystro agoriad y chwarennau.

Bleffaritis blaen

	Ì Mae hyn yn effeithio ar ymyl flaen 
allanol eich amrannau (ger blew eich 
amrannau neu yn eu canol). Gall 
gael ei achosi gan facteria o’r enw 
staffylococws.

Bleffaritis cymysg 

	Ì Weithiau mae pobl yn cael bleffaritis 
blaen ac MGD gyda’i gilydd. Yr enw ar 
hyn yw bleffaritis cymysg.

Pwy sy’n wynebu risg o gael bleffaritis?

Mae bleffaritis yn fwy cyffredin ymhlith pobl dros 50 oed, ond mae’n gallu datblygu ar 
unrhyw oedran. Wrth ichi fynd yn hŷn, mae’n haws i’r chwarennau meibomaidd yn yr 
amrannau gael eu cau, a gall eich llygaid deimlo’n grutiog ac yn sych. Mae hyn yn golygu 
bod pobl hŷn yn fwy tebygol o gael bleffaritis.

Sut dylwn i ofalu am fy llygaid os oes gen i bleffaritis?

Mae’n bosibl gwneud eich llygaid yn fwy cyffyrddus a lleihau effeithiau bleffaritis, ond gan 
amlaf does dim modd gwella bleffaritis yn llawn. Yn aml mae arnoch chi angen triniaeth am 
sawl mis i reoli symptomau a gwneud eich llygaid yn gyffyrddus.

1. Clytiau cynnes

Mae’r rhain yn gweithio trwy doddi’r 
deunydd sydd wedi’i atal yn y chwarennau 
meibomaidd a llacio’r gramen ar yr amrant 
i’w gwneud yn haws i’w tynnu. Mae 
gwahanol fathau o glytiau cynnes, gan 
gynnwys padiau cynhesu rydych chi’n eu 
cynhesu yn y microdon. Gallwch wneud eich 
clwt cynnes eich hun trwy wlychu gwlanen 
lân, pelen o wlân cotwm neu rywbeth tebyg 
mewn dŵr poeth (nid dŵr berw) a gwasgu’r 
dŵr allan. 

Gallwch hefyd ddefnyddio gwlanen 
gynnes dros y llygaid pan fyddwch chi 
yn y bath neu’r gawod. 

Ewch ati i siglo neu dylino’r clwt yn ysgafn 
tra bydd ar eich amrannau. Bydd hyn yn 
meddalu’r deunydd yn y chwarennau ac yn 
llacio’r gramen, gan wneud yr amrannau’n 
haws i’w glanhau.

Dylech ddefnyddio clwt glân ar wahân ar 
gyfer pob llygad.

Yn aml mae arnoch chi angen 
triniaeth am sawl mis 
i reoli symptomau a 
gwneud eich llygaid yn 
gyffyrddus.

Mae bleffaritis yn fwy cyffredin 
ymhlith pobl dros 50 oed, 
ond mae’n gallu datblygu 
ar unrhyw oedran.

	Ô Cyflwr croen o’r enw rosacea.

	Ô Cyflwr croen o’r enw dermatitis 
seimlifol. (Mae hyn yn gwneud eich 
croen yn olewog, yn llidus neu’n 
fflawiog. Gall effeithio ar groen y pen 
(mardon), yr amrannau, y clustiau a’r 
aeliau.).

	Ô Pla o widdon amrant.

	Ô Os ydych chi’n gwisgo lensys cyffwrdd 
ers blynyddoedd lawer.

Rydych chi’n fwy tebygol o ddatblygu 
bleffaritis os oes gennych chi:

Cynhyrchwyd yr wybodaeth hon ar y cyd rhwng GIG Cymru a Choleg yr Optometryddion.

2. Glanhau’ch amrannau

Mae yna wahanol ffyrdd o lanhau’ch 
amrannau i dynnu’r gramen o’r blew. Bydd 
eich optometrydd yn gallu’ch cynghori ar ba 
opsiwn sy’n addas i chi.

Glanhewch ymylon eich amrannau ger 
y blew yn ofalus. Sychwch o’r tu mewn 
(ger eich trwyn) tuag at gornel allanol 
eich llygad. Mae Ysbyty Llygaid Moorfields 
yn eich cynghori i lanhau y tu ôl i flew’r 
amrannau (y chwarennau meibomaidd), ond 
nid yr ymyl fewnol, trwy dynnu’r amrannau 
i ffwrdd o’r llygad yn ysgafn. Gwnewch hyn 
ddwywaith y dydd i ddechrau gan leihau i 
unwaith y dydd wrth i’r cyflwr wella.

Efallai y bydd arnoch chi angen triniaethau 
glanhau arbennig i helpu i dynnu cramen 
neu blâu o’r amrannau a blew’r amrannau. 
Bydd eich optometrydd neu’ch meddyg 
llygaid yn dweud wrthoch chi a yw’r rhain yn 
addas i chi.

3. Gwrthfiotigau

Os nad yw clytiau cynnes a glanhau’ch 
amrannau yn gweithio, efallai y bydd 
eich optometrydd neu’ch meddyg llygaid 
yn rhagnodi eli neu dabledi gwrthfiotig. 
Byddan nhw’n dweud pa mor hir y dylech 
chi ddefnyddio’r rhain. Os oes angen ichi 
gymryd tabledi gwrthfiotig efallai y bydd 
angen ichi gymryd y rhain am rai wythnosau 
neu fisoedd a gall y buddion bara am rai 
misoedd ar ôl ichi orffen y driniaeth.

Ni ddylai’r wybodaeth hon gymryd lle’r 
cyngor y mae eich optometrydd neu 
weithiwr iechyd proffesiynol perthnasol arall 
yn ei roi ichi.

Os nad yw clytiau cynnes a 
glanhau’ch amrannau yn gweithio, 
efallai y bydd eich optometrydd 
neu’ch meddyg llygaid yn 
rhagnodi eli neu dabledi 
gwrthfiotig.

I gael rhagor o wybodaeth, siaradwch â’ch 
optometrydd lleol
Os oes gennych unrhyw bryderon am iechyd eich llygaid, ewch i weld eich optometrydd 
lleol. Arbenigwyr iechyd llygaid yw optometryddion. Mae archwiliad llygaid yn wiriad iechyd 
hanfodol a ddylai fod yn rhan o ofal iechyd rheolaidd pawb.

I gael gwybodaeth glir a buddiol am faterion golwg ac iechyd llygaid a chadw’ch llygaid yn 
iach, ewch i:

https://www.nhs.wales/sa/eye-care-wales/professionals/wgos/member-of-the-public/
patient-resources/.

